ICM 2006 O CONGRESO INTERNACIONAL DE MATEMÁTICOS DE MADRID

Enrique Macías Virgós
Do 22 ó 30 de agosto de 2006 celebrouse en Madrid o ICM 2006 (International Congress of Mathematicians), organizado pola Unión Matemática Internacional (IMU). Foi o Congreso de Matemáticas máis importante que se teña celebrado nunca no noso país, con case 4.000 participantes procedentes de 120 países, 20 conferencias plenarias, 170 conferencias invitadas e máis de 1.000 comunicacións científicas. Outorgáronse as medallas Fields e os prestixiosos premios Nevanlinna e Gauss. Houbo tamén moitas conferencias complementarias, mesas redondas, exposicións e actividades paralelas. Ademáis, o ICM propiciou a celebración de máis de 60 congresos satélite e da Asamblea Xeral de IMU, que tivo lugar en Santiago de Compostela os días 19 e 20 de agosto. 
Historia dos ICMs

O primeiro Congreso Internacional de Matemáticos celebrouse en 1897 en Zurich. Entre os asistentes había nomes tan coñecidos coma Borel, Cantor, Hausdorff, Klein, Markov, Minkowski, Mittag-Leffler, Picard, Poincaré e Volterra.

O seguinte ICM foi en París, en 1900, presidido por Henri Poincaré. Este Congreso é famoso pola lista de 23 problemas que nel propuso outro matemático de primeira clase, David Hilbert. Dende entón, os ICM teñen lugar cada catro anos, só coa interrupción da segunda guerra mundial. O de Madrid foi o número 25. Durante este último ICM houbo unha interesantísima exposición chamada “Os ICM a través da Historia”, que agora está a recorrer distintos lugares e posiblemente virá a Galicia. O seu organizador escribiu un artigo [7] onde se poden ver moi ben os dous aspectos dun ICM: cumio científico onde se amosan os últimos avances da nosa ciencia, e foro cultural que reflicte os usos sociais e os acontecementos políticos e económicos de cada época.

O logotipo do ICM 2006 é un xirasol que representa España e a sucesión de Fibonacci
As medallas Fields

As medallas Fields concédense cada catro anos, nos ICM. Son normalmente catro premios (mínimo dous) que tratan de repartirse entre as diferentes áreas matemáticas, e premian as contribucións excepcionais e a perspectiva de logros futuros. Os premiados deben ter menos de 40 anos o ano do premio. Os membros do xurado son secretos ata que se coñecen os gañadores. O nome das medallas débese ó seu promotor, J. C. Fields, matemático de Canadá que foi o secretario do ICM 1924 en Toronto.

No ICM de Madrid os premios foron para o ruso Andrei Okounkov (que traballa na Universidade de Princeton, EEUU) polas súas contribucións a interacción entre probabilidade, teoría de representacións e xeometría alxébrica; o australiano Terence Tao (da UCLA, a Universidade de California en Los Ángeles, EEUU), polo seu traballo en EDPs, combinatoria, análise harmónica e teoría de números; a Wendelin Werner (Universidade de Paris-Sud, Francia) polo seu estudo da evolución estocástica, o movemento browniano e a teoría conforme de campos. Finalmente foi premiado Grigori Perelman, de quen falaremos despois.

Tamén se concedeu o Premio Nevanlinna (que se da por unha aportación destacada ós aspectos matemáticos das ciencias da información) a Jon M. Kleinberg, profesor de Computación na Universidade Cornell (Ithaca, New York, EEUU); e o Premio Carl Friederich Gauss para aplicacións das Matemáticas, que se outorgaba por primeira vez e foi para o xaponés Kiyoshi Itô, de 91 anos, especialista en análise estocástica (a chamada “integral de Itô” ten aplicacións en matemática financiera).

Medalla Fields, anverso: a cabeza de Arquímedes e a inscripción “Transire suum pectus mundoque potiri (ir más aló de un mesmo e domeñar o mundo)”. A medalla foi deseñada por Robert T. McKenzie en 1933.

Medalla Fields, reverso: a esfera inscrita no cilindro e a inscripción “congregati ex toto orbe mathematici ob scrita insignia tribuere (os matemáticos de todo o mundo reuníronse para dar esta medalla por escritos excelentes)”.

A conxectura de Poincaré

Posiblemente o asunto do ICM que más repercusión tivo nos medios de comunicación foi a concesión dunha das Medalla Fields ó matemático ruso Grigori Perelman, por ter resolto a conxectura de Poincaré. Perelman, que ten 40 anos e vive en San Petersburgo, rexeitou a condecoración de IMU, e parece que renunciou tamén ó premio de un millón de dólares que ofrecía a fundación Clay, pois esta conxectura era un dos chamados “sete problemas do milenio”.

A conxectura, enunciada por Henri Poincaré en 1904, di que as esferas son as únicas variedades compactas tridimensionais que son simplemente conexas (non teñen “buracos”). O resultado é importantísimo e forma parte do chamado “programa de xeometrización de Thurston”. Contra o que se ten dito, Perelmann non é un “matemático tolo”, senón un profesional disgustado por cómo foi tratado por algúns colegas, xa que de feito este tema é motivo de moitas liortas e envexas. 

Algúns dos premiados do ICM 2006, co Rei de España: Jon Kleinberg, Terence Tao, Andrei Okounkov e Wendelin Werner.

A IMU

A Unión Matemática Internacional é a organizadora dos ICM. Está formada por case setenta países, que se agrupan en cinco categorías, segundo o seu potencial científico. Por exemplo España, que nos anos 80 estaba no grupo dous, xa está no grupo catro e pasará previsiblemente dentro de pouco á máxima categoría (eso siñifica que tamén ¡terá que pagar máis!). IMU organízase en distintas Comisións: Historia, Desenrolo e Intercambios, Información e Comunicación electrónicas, Educación (ICMI). En España está representada polo Comité Español de Matemáticas (CEMAT), ver http://www.ce-mat.org/.
A XV Asamblea Xeral da IMU en Santiago de Compostela
A Asamblea Xeral da IMU ten lugar pouco antes de cada ICM. A última reunión foi en Santiago de Compostela, os días 19 e 20 de agosto de 2006. Nela aprobáronse distintas resolucións e recomendacións sobre a docencia, a investigación e a organización das Matemáticas no mundo, que se poden consultar na páxina web do Comité Español de Matemáticas [1]. Tamén decidiuse que o próximo ICM 2010 sexa na India, na cidade de Hyderabad, mentras que a Asamblea Xeral será en Bangalore.

Por primeira vez un español, Manuel de León, foi elexido membro do Comité Executivo de IMU. A Asamblea rematou cunha cea de gala á que asistiron representantes dos colectivos matemáticos de Galicia, entre eles o presidente de AGAPEMA, Manuel Díaz Regueiro.

[image: image5.jpg]Internati

15" General A

; Santiago de Compostela - Spain

RGALK \\ '(‘ﬁ_!.\l?t
N o & g £ 3
A





Benvida ós participantes da 15 Asamblea Xeral de IMU en Santiago de Compostela polo Secretario Xeral de Política Científica Francisco Marcellán.

As Matemáticas do ICM
Nun Congreso coma o ICM hai Matemáticas para todos os gustos. Durante case dez días poidemos asistir a conferencias plenarias de matemáticos de primeirísima fila coma Richard Hamilton, famoso polos seus traballos sobre a conxectura de Poincaré; Alfio Quarteroni, especialista en análise numérica e dinámica de fluídos, que presentou un modelo matemático do sistema circulatorio; Ib Madsen (o autor deste artigo deu durante varios anos un curso de doutoramento seguindo un libro de Madsen) e Yakov Eliashberg, especialista en topoloxía simpléctica.

Citaremos tamén, sen ser exhaustivos por non aburrir ós lectores, a Michèle Vergne, especialista en grupos de Lie e cuantización; Avi Wigderson, que recebeu o premio Nevanlinna en 1994 polos seus traballos en complexidade computacional; Richard P. Stanley, líder mundial en combinatoria; Kazuya Kato e Henryk Iwaniec, especialistas en teoría de números; Iain Johnstone, profesor de Bioestatística en Stanford; o físico-matemático Percy Deift; e J. P. Demailly, Robert V. Kohn, Sorin Popa, Arkadi Nemirovski, Ronald DeVore, Oded Schramm, etc., etc. 

A mín gustáronme especialmente Étienne Ghys (con quen fixen o meu DEA en Francia), que atopou conexións inesperadas entre a teoría de nós e a teoría do caos, e Juan Luis Vázquez, Premio Nacional de investigación, que é o primeiro español na historia en dar unha conferencia plenaria nun ICM. 

Ademáis, houbo vinte seccións científicas paralelas, organizadas en conferencias invitadas e comunicacións, nas que se poido escoitar ós mellores especialistas do mundo. Hai unha descripción detallada de cada unha (en español) nos vinte boletíns que o gabinete de prensa do ICM foi publicando antes do Congreso e que conteñen información moi interesante sobre as matemáticas actuais [10].

Curiosidades do Congreso

Na cerimonia inaugural, que presidiu o Rei, tocou o grupo do músico clásico libanés de orixe armenia Ara Mailikian, que nos deleitou co seu flamenco-jazz extraordinario [6]. Na porta do ICM, traballando durante todos os días que durou o Congreso, o escultor xaponés Keizo Ushio [2] convirtíu un bloco de granito nunha figura tórica que evoca o infinito. A escultura pódese ver agora nos xardíns do CSIC, na rúa Serrano 123, en Madrid.

O escultor Keizo Ushio traballando ás portas do Pazo Municipal de Congresos, no Campo das Nacións de Madrid, onde se celebrou o ICM 2006
Axudaron na organización 350 voluntarios, estudiantes chegados de todas as universidades españolas. Cada día do Congreso editouse un pequeño xornal con novedades, entrevistas e avisos. Nun dos sotos do edificio montáronse diversos “stands” de editoriais e asociacións. Un deles foi compartido polas sociedades matemáticas españolas, entre as que estaba a Federación Española de Sociedades de Profesores de Matemáticas FESPM, da que forma parte a AGAPEMA. 

No posto de Wolfram Research Inc., a casa fundada hai 20 anos polo matemático Stephen Wolfram, que fabrica o programa de cálculo simbólico MATHEMATICA, vimos por primeira vez os resultados ¡dunha impresora tridimensional! Estas máquinas, fabricadas pola casa Z Corporation, producen capa a capa moldes feitos en xiz ou plástico a partir dun debuxo tridimensional. Ainda que son relativamente lentas (25 mm verticais por hora) e moi caras (20.000 dólares), non tiven nengunha dúbida de que estaba a ver algo que será habitual nuns poucos anos.

E a Sociedade Matemática Americana (AMS), para regalar no seu posto de venda, preparou unhas alfombriñas de rato de ordenador en forma de abanico con motivos flamencos…

Este obxecto tridimensional real foi “impreso” en cores no interior duna das novas impresoras 3D a partir dos datos dun programa de deseño CAD  ©ZCorp

